
 

 

1.相思 王維 

紅豆生南國， 

春來發幾枝？ 

願君多采擷， 

此物最相思。 

 

 

2.獨坐敬亭山 李白 

眾鳥高飛盡， 

孤雲獨去閒。 

相看兩不厭， 

只有敬亭山。 

 

3.何滿子 張祜 

故國三千里， 

深宮二十年。 

一聲何滿子， 

雙淚落君前。 

  

4.聽彈琴 劉長卿 

泠泠七弦上， 

靜聽松風寒。  

古調雖自愛， 

今人多不彈。 

 

5.小松 王建 

小松初數尺， 

未有直生枝。  

閒即旁邊立， 

看多長卻遲。 

 
 

6.九月九日憶山東兄弟  

王維                  

獨在異鄉為異客， 

每逢佳節倍思親。 

遙知兄弟登高處， 

遍插茱萸少一人。 

 

7.憫農詩 李紳 

鋤禾日當午， 

汗滴禾下土。 

誰知盤中飧， 

粒粒皆辛苦。 

 

8.秋夕 杜牧 

銀燭秋光冷畫屏， 

輕羅小扇撲流螢。 

天階夜色涼如水， 

坐看牽牛織女星。 

 

9.塞下曲四首之二 王昌齡 

林暗草驚風， 

將軍夜引弓。 

平明尋白羽， 

沒在石稜中 

 

10.閨怨 王昌齡 

閨中少婦不知愁， 

春日凝妝上翠樓。 

忽見陌頭楊柳色， 

悔叫夫婿覓封侯。 

唐詩中階 20首-小榜眼 



11. 登華山 寇準 

只有天在上， 

更無山與齊。 

舉頭紅日近， 

回首白雲低。 

 

12.秋蒲歌 李白 

白髮三千丈， 

離愁似箇長。 

不知明鏡裡， 

何處得秋霜。 

 

13.寄人 張泌 

別夢依依到謝家， 

小廊回合曲闌斜。 

多情只有春庭月， 

猶為離人照落花。 

 

14.鹿柴 王維 

空山不見人， 

但聞人語響。 

返景入深林， 

復照青苔上。 

 

15.答人 太上隱者 

偶來松樹下， 

高枕石頭眠。 

山中無曆日， 

寒盡不知年。 
 
 

 

16.夜宿山寺 李白 

危樓高百尺， 

手可摘星辰。 

不敢高聲語， 

恐驚天上人。 

 

17.夜雨寄北 李商隱 

君問歸期未有期， 

巴山夜雨漲秋池。 

何當共剪西窗燭， 

卻話巴山夜雨時。 

 

18.秋夜寄邱員外 韋應物 

懷君屬秋夜， 

散步詠涼天。 

空山松子落， 

幽人應未眠。 

 

19.問劉十九 白居易 

綠螘新醅酒， 

紅泥小火爐。 

晚來天欲雪， 

能飲一杯無？ 

 

20.早發白帝城 李白 

朝辭白帝彩雲間， 

千里江陵一日還。 

兩岸猿聲啼不住， 

輕舟已過萬重山。 


